
Haristavam

હરિસ્તવમ્

અરુણાયુતદીપ્રકિરીટમહઃ પ્રકરાઞ્ચિતનીરદનીલકચમ્ ।
કુટિલાલકસઞ્જિતભૃઙ્ગચયં  કલયે હરિમમ્બુજનેત્રમહમ્॥ ૧॥
અમૃતાંશુકિશોરલલાટતટસ્ફુરદૂર્ધ્વગચન્દનપુણ્ડ્રધરમ્ ।
કુસુમેષુધનુભ્રુવમભ્રતનું કલયે હરિમમ્બુજનેત્રમહમ્ ॥ ૨॥
નતરક્ષણદીક્ષિતપૂર્ણકૃપામૃતવિક્ષણપક્ષ્મલનેત્રયુગમ્ ।
મૃદુલોન્નતનાસમમેયગુણં કલયે હરિમમ્બુજનેત્રમહમ્॥ ૩॥
મકરાકૃતિકુણ્ડલમણ્ડિતસન્મણિદર્પણનિર્મલગણ્ડતલમ્  ।
કમલાસ્વદિતાધરબિમ્બસુધં કલયે હરિમમ્બુજનેત્રમહમ્ ॥ ૪॥
મૃદુલસ્મિતચારુમુખચ્છવિનિર્જિતપાર્વિકશીતકરમ્     ।
નવભાસ્કરકૌસ્તુભશોભિગલં કલયે હરિમમ્બુજનેત્રમહમ્॥ ૫॥
અરિકબુગદામ્બુરુહાત્તરિપુક્ષતિકણ્ઠતુલાર્તિશમાત્મતુલૈઃ   ।
પરમાદ્ભુતપાણિભિરુજ્જ્વલિતં કલયે હરિમમ્બુજનેત્રમહમ્॥ ૬॥
સદુપાયચતુષ્ટયસઙ્કથનૈરિવ સુન્દરકઙ્કણસઙ્ક્વણનૈઃ  ।
સ્ફુરિતૈરપિ તૈસ્સુભુજૈર્લસિતં કલયે હરિમમ્બુજનેત્રમહમ્॥ ૭॥
ભૃગુપાદસમર્પણસમ્ભણિતશ્રિતમન્તુ સહિષ્ણુ સુબન્ધુગુણે ।
ઉરસિ શ્રિયમાત્તરસા દધતં કલયે હરિમમ્બુજનેત્રમહમ્ ॥ ૮॥
રસમજ્જનસૂનસુગન્ધસુખપ્રદકેલિકૃતે જલધેર્દુહિતુઃ ।
ધૃતહારસરિદ્વનમાલમજં કલયે હરિમમ્બુજનેત્રમહમ્ ॥ ૯॥
ઉદરાન્તરુદૂઢજગદ્ગણનાનિપુણાનનુમેયસુરોમલતમ્ ।
ત્રિવલિસ્ફુરિતં જઠરં દધતં કલયે હરિમમ્બુજનેત્રમહમ્ ॥ ૧૦॥
અસમાસ્ત્રરથાઙ્ગજયાત્તકનત્કનકામ્બરાશોભિનિતમ્બતલં
મણિમેખલયા દૃઢબદ્ધકટીં કલયે હરિમમ્બુજનેત્રમહમ્ ॥ ૧૧॥

હરિસ્તવમ્

કદલીતરુકાણ્ડકરીન્દ્રકરપ્રતિમાનમનોજ્ઞતરોરુયુગમ્ ।
વિધિભૂષિતનાભિશુભામ્બુરુહં કલયે હરિમમ્બુજનેત્રમહમ્॥ ૧૨॥
શરણાગતલોકહિતાર્થલસન્નિધિમુગ્ધસમુદ્ગકજાનુયુગં
શિખિવર્યગલસ્તુતજઙ્ઘમજં  કલયે હરિમમ્બુજનેત્રમહમ્॥ ૧૩॥
પ્રપદદ્યુતિનિન્દિતકૂર્મવરં મણિનૂપુરશિઞ્જિતમઞ્જુપદમ્  ।
શશિશુભ્રનખં દુરિતૌઘહરં કલયે હારિમમ્બુજનેત્રમહમ્॥ ૧૪॥
વિધિમાધવશમ્ભુવિભેદકૃતત્રિજગદ્ભવપાલનસંહરણમ્ ।
સકલાગમસારાગતં સતતં કલયે હરિમમ્બુજનેત્રમહમ્॥ ૧૫॥
મુનિમાનસસારસહંસવરં ભુજગાધિપત્લ્પગતં સુખદમ્ ।
ભવસાગરપાતુકપોતપદં કલયે હરિમમ્બુજનેત્રમહમ્ ॥ ૧૬॥
શ્રિતલોકહિતાર્થદકલ્પતરું દિતિજક્ષયતત્પરચક્રધરમ્ ।
વિહગાધિપવાહનમાધિહરં કલયે હરિમમ્બુજનેત્રમહમ્॥ ૧૭॥
જગદાર્તિહરસ્ય   હરેરિતિ યઃ સ્તવમેતમહર્મુખમેવ પઠેત્ ।
સ લભેદખિલેપ્સિતમત્રપરં ચરમે સમુપેતિ હિ મુક્તિપદમ્॥ ૧૮॥
ઇતિ શ્રીમતિ કુઞ્ઞિલક્ષ્મિયમ્મ  કૃતં હરિસ્તવં સમ્પૂર્ણમ્ ।

